
টগর ফুলের ডাগর আঁখি দেখবি যদি আয়;

মল্লিকা, তুই কর্লি কি, তোর ঘুম ভাঙে নি, হায়?

আর কারো নাই উঠতে বাকি,

ফুল্ল গাঁদা খুললো আঁখি,—

নিদ্মহলে সিঁদ কেটেছে কোন্ সে ধুরন্ধর!

চৈতী-হাওয়া বইতে শুরু অনেক দিনের পর।



দোপাটি তোর খোঁপাটি বাঁধ্ আসবে আগন্তুক—

শিশির দিয়ে বেশ করে মাজ্ নোংরা ও তোর মুখ;

দম্কা হাওয়া চলছে উড়ি,

চম্কে ওঠে ঝুমকো-কুঁড়ি,—

ঘোমটা তুলে কূর্চি-বধু হাসছে মনোহর,

চৈতী-হাওয়া বইতে সুরু অনেক দিনের পর।



উপচে পড়ে সব যে আহা সবজে-ফুলী মৌ—

কোথায় গেল তালকানা সব ভোমরাগুলোর বৌ?

নিমফুলে আজ হিম লেগেছে,

ঘুম্-কাতুরের ঘুম্ ভেঙেছে,

থল কমলের পাপড়ি পাতা কাঁপছে রে থর্ থর্;

চৈতী-হাওয়া বইতে শুরু অনেক দিনের পর।



লাল্চে ফুলের গাল্চে পাতা কাদের উঠানে,

যার খুশি আয় পলাশতলায়, মুঠা মুঠা নে।

বন-মেহেদির জংলা ফুলে

কে দিল আজ আলতা গুলে’!

চাল্তা পাতায় গীত উঠেছে, ওই শোনো শর্ শর্—

চৈতী-হাওয়া বইতে শুরু অনেক দিনের পর।

